
 Темэр: Нало Заур «Ц1ыху напэ»
 Мурадхэр: Ц1ыхум и напэр хъумэжын нэхъ лъап1э мы дунейм зэрытемытыр балладэм къызэрыхэщыр убзыхун; еджак1уэхэм ябзэм, зэхэщ1ык1ым зегъэужьын; ц1ыхугъэм, гуапагъэм хуэгъэсэн.
                Урокыр зэрек1уэк1ынур:

 Егъэджак1уэм: Нобэ дэ ди псалъэмакъыр  теухуауэ щытынущ Нало Заур и «Ц1ыху напэ» балладэм. Заур зымыц1ыху ц1ык1ухэм къыфхэту  къыщ1эк1ынкъым, абы и тхыгъэ к1эщ1 ц1ык1ухэр пэщ1эдзэ классхэм щывджауэ щытащ, абы къыдэк1уэуи телевизорк1э нэ1уасэ  фыхуэхъуауэ къыщ1эк1ынщ. Хэт къытхутеувы1эфыну п1эрэт Налом и гъащ1эмрэ и литературнэ лэжъыгъэмрэ.

Еджак1уэм: Нало Заур 1928 гъэм Старэ Урыху къуажэм къыщалъхуащ, 1948 и гъэм щколыр къеухри КъБ пединститутым адыгэбзэмрэ литературэмк1э отделенэм щ1от1ысхьэ .1952 гъэм Налом ф1ы дыдэу къеухри  егъэджак1уэу къыщонэж.
   1954 гъэм къыщыщ1эдзауэ 1998 гъэм (пенсэм т1ысыжыху) ар щылэжьащ КъБ щ1эныгъэ къэхутак1уэ институтым.
Егъэджак1уэм: Хъарзынэу къытхуэп1уэтэжащ. Тхыгъэр зэпкърыхын  щ1эддзэн ипэ хэт къыдигъэщ1эжын балладэр дауэ итха? Усэм сытк1э къыщхъэщык1рэ балладэр?
Еджак1уэм: Балладэр усэу тхащ. Абы усак1уэм и зэхэщ1эныгъэм нэмыщ1и гъащ1эм къыщыхъу, лIыгъэк1э гъэнщ1а 1уэхугъуэ гуэр къегъэлъагъуэ. Балладэу  тхащ «Бгы абрагъуэмрэ джэдык1э ц1ык1умрэ», «Ц1ыху напэ» усэхэр.

 Егъэджак1уэм: Урыс литературэмк1э балладэу тха тхыгъэ феджауэ фщ1эжу п1эрэ?
 Еджак1уэм: Жуковскэм и «Светланэр».

 Егъэджак1уэм: Тэмэмщ. Иджы езы тхыгъэм теухуауэ. «Ц1ыху напэ» балладэр Нало Заур и 1эдакъэ къыщ1эк1а усыгъэ нэхъыф1хэм ящыщ зыщ. Ар бзэ дахэк1э тхащ, хъыбар дахэуи узэщ1ащ, акъыл къыхэпхыни хэлъщ. Псэ зэ1уту дунейм тет дэтхэнэ зыри зэгуэр к1уэдыжынущ. Ауэ уи гъащ1э закъуэу зеи къэзмыгъэзэжынум гъуазэ хуэпщ1ынур сыт? Дэтхэнэми езым и жэуап и1эжын хуейуэ къыщ1эк1ынщ и ц1ыхугъэм, и гъэсэныгъэм елъытауэ. Наломи и1эщ апхуэдэу езым и 1уэху еплъык1э ик1и ар и балладэм усэбзэк1э къыще1уатэ. Тхыгъэм щыгъуазэ дыхуэфщ1ыт.
  Еджак1уит1 усэм гъэхуауэ гук1э къоджэ.

Хъарзынэу фыкъеджащ.

 Егъэджак1уэм: Адэк1э тхыгъэр зэтеухуам хэт къытхутепсэлъыхъын?
 Еджак1уэм: Къум жьэражьэм изэрыхьауэ ик1уадэ л1ы дэхуэхам зы уд къыхуозэри , къегъэлыпщ1эу хэк1ып1э зимы1э л1ым пеубыд – щэ къэк1уэ гъуэ къэк1уэну, щэми зыщ1эупщ1эр къыхуищ1эну. Япэ къэк1уэгъуэми, ет1уанэми, ещанэми  удыр зыхуейуэ къак1уэр зыщ – л1ым и напэрщ, сыту жып1эмэ, дэтхэнэ зы бзаджащ1эм дежк1и напэ зи1э ц1ыхур бийщ, напэншэр нэхъыбэхэу абы и дежк1и  нэхъыф1щ. Л1ы щыпкъэм и напэр    имытын щхъэк1э, япэ тыну и бзэр трелъхъэ, ет1уанэу и нэр, ещанэу, щымыхъужыхэм щыгъуэ, и псэ дыдэри ет.
 Егъэджак1уэм: Иджы тхыгъэм дыкъеджащ, дытепсэлъыхъыжащ, хэт къыджи1эн, сытым пэгъунэгъу балладэр, сытым едгъэщхърэ?

 Еджак1уэм: Балладэм лъабжъэ хуэхъуа сюжетыр таурыхъым къыхахам хуэдэщ, ар Iупщ1у узэщ1ащ, и бзэми 1уэры1уатэбзэми пэгъунэгъу зыщ1 гуэрхэр хэлъщ. Езы удри абы ц1ыхум и бзэр, и нэр, и гъащ1эр зэры1эпихри дызытет дунейм къыщымыхъун 1уэхущ. Персонажу хэтыр т1у къудейщ: л1ымрэ удымрэщ. Ахэри я къалэнк1э зэпэгъэуващ: зыр ц1ыхумрэ л1ыгъэмрэ ягъуазэщ, адрейр ик1агъэмрэ хьилагъэмрэ я щапхъэщ. Апхуэдэу образ къэгъэлъагъуэк1э ущие псысэхэм, басняхэм дыщыхуозэ.
 Егъэджак1уэм: Хъэрзынэу зэбгъэпщащ, ауэ сэ зы псалъэ закъуэ  щ1ызгъуну сыхуейт, арэзы сытемыхъуауэ. Тхыгъэм авторыр щхъэ течауэ ущиеным пылъкъым, къэхъуар ди пащхьэм кърелъхъэри, дэ абы дызэрыхуейм хуэдэу дерс къыхэтхыну. Дыхуеймэ, л1ыжым и лъэныкъуэр къапщ1эу, сыт хуэдэ гугъуехъ гъащ1эм дыхуимыгъазэми, ди напэр къабзэу, ди щхьэр лъагэу дыпсэунущ. Дыхуеймэ удым и лъэныкъуэр къэтщтэнурэ, гъэпц1агъэк1э мылъку зэзыгъэпэщхэм дахыхъэнущ.
  -Адэк1э доскамк1э фыкъаплъэт. Мы псалъэхэм баллдадэр щыдджым дрихьэл1ащи, абыхэм къарык1ыр дауэ къывгуры1уэу п1эрэ?
 Еджак1уэхэм:

     Жыхьэнмэ – муслъымэн диным, зэрыжи1эмк1э, ц1ыху л1ам дунеягъэк1э илэжьа мыхъумыщ1агъэхэм, зэрихьа лейм папщ1э къихьа гуэныхьхэр ипшыныжыну ахърэтым зыщыхагъэсхьэну маф1э гуащ1эрщ.
   Уд – ц1ыхухэм къазэрыфэщ1у щытамк1э, джэду, хьэ, сыт хуэдэхэу зищ1ыфу щхъухьпсыхьзехьэ бзаджащ1эщ. 

И фэр шэхуу пок1 – и теплъэм занщ1эу зихъуэжащ, зидзащ.

   Алыхь 1эмырщ – алыхьталэ 1уэхущ, алыхьым и унафэм уф1эк1ынукъым.

Егъэджак1уэм: Ди урокыр пытщэнщ ц1ык1ухэм я жэрдэмк1э  мы пычыгъуэхэм кътращ1ык1а теплъэгъуэк1э (л1ыжь, фызыжь, уд,         автор).
                             (Сценкэ)

Егъэджак1уэм: Тхыгъэм и идее нэхъыщхьэм хэт щыгъуазэ дыхуищ1ын?
Еджакlуэм: Балладэм идее нэхъыщхьэ хуэхъуар напэр хъумэжын нэхъыщхьэ дунейм зэрыщымыlэрщ, уэ зумыгъэпудмэ, узыгъэпудыфын дунейм зэрытемытырщ. Дэтхэнэ зыми нэхъ лъапlэ дыдэу иlэр и гъащlэ закъуэрщ, ауэ напэр абы нэхърэ нэхъ лъапlэжщ. Икlи ар ихъумэжын щхьэкlэ щlит мыхъун фlыгъуэ дунейм теткъым, гъащlэ дыдэри хэту. Ар къэзмылъытэу напэр гъащlэм япэ зыфlэкlуэдам нэмыс хуащlыжыркъым, езым дежкlи дэ цlыхугъэ, нэмыс, гущlэгъу жыхуэтlэхэр псалъэ лейуэ къыщlокl. Напэм япэ псэ ищ жызыlэу а хабзэм тетыфхэращ лlыхъужь уэрэдкlэ ягъэлъапlэу тхыдэм щапхъэу къыхэнэжыр. 

Егъэджакlуэм: Пэж дыдэщ. Адэкlэ зы псалъэзэблэдз къэтщlэнщи, абы къыдитми деплъынщ. 

                                           Упщlэхэр:

1. Тхьэмахуэ зэхуакум и япэ махуэ (блыщхьэ).

2. Нарт лlыхъужь, мывэм и къуэ (Сосрыкъуэ).

3. Унагъуэ псэущхьэ, зэгъунэгъуиблым я шэ пэгуниблыр изыф (джэду).

4. Алий и усэ нэхъ цlэрыlуэ (нанэ).

5. КъБР и къалащхьэр (Налшык).

6. Фlыуэ тлъагъу къуалэбзу цlыкlу; зи бзэ дахэу, щыкъун зэтт (пцlащхъуэ).

7. КъБР щыпсэу нэхъ лъэпкъышхуэр (адыгэ).

8. КъБР и япэ президенту щытар (Кlуэкlуэ).

                                 Б л ы щ хь э 

                                        С о с р ы къу э 

                                           Дж э д у 

                                   Н а н э 

                                             Н а л ш ы к

                                          П цl а щ хъу э 

                                        А д ы г э 

                                              Кlу э кlу э

Егъэджакlуэм: Упщlитlкlэ зыныфхуэзгъэзэнут: Си япэ упщlэр-Нало Заур и «Цlыху напэ»-балладэр хэт фэеплъ зыхуищlар?

Еджакlуэм: Налом балладэр адыгэ усакlуэшхуэ Щоджэнцlыкlу  Алий фэеплъ хуищlащ.

Егъэджакlуэм: Пэжщ уи жэуапыр. Хэт жиlэфын сыту пlэрэ усакlуэм мы тхыгъэр Щоджэнцlыкlу Алий щlыхуигъэфэщар?

Еджакlуэм: Хъыбару къызэраlуэтэжымкlэ, ар нэмыцэм гъэру щаубыдам щыгъуэ, иужь къихьахэт я лъэныкъуэ ящlу зыхуейм хуагъэусэну, усакlуэ цlэрыlуэм и макъкlэ нэхъ цlыху нэхъыбэ дахьэхын щхьэкlэ. Ахэр япэ щlыкlэ дахэ защlэкlэ lуэхум хуокlуэ, щымыхъум ем хуокlуэж. Ауэ екlи-фlыкlи зыхэмызагъэ лlы щыпкъэр гуузу мэкlуэд. Абы и напэр къабзэу къэнэным и псэр щlитащ, зэрыусакlуэ гъуэзэджэм нэмыщlыжу, лlыгъэми и щапхъэ тхуэхъуащ. Абы къыщынэркъым, езым и напэм дыщlыгъуу усакlуэшхуэм, хэкулlым ди лъэпкъ псом и напэри къихъумащ абдежым.

Егъэджакlуэм: Иджыпсту фи набдзэгубдзаплъагъым сыкlэлъыплъынут. Псори доскамкlэ фыкъаплъэт. Хэт къысхуигъуэту къысхуеджэн мы сурэтыр зыхуащl а пычыгъуэм?

Еджакlуэм: 

  (Япэ сурэт)

Гъатхэ хъуащи ешанэгъэр

Пцlащхъуэр уэгум щос 

Лlыжьыр дэлъу гъатхэ дыгъэм 

Удыр занщlэу къос 

(Етlуанэ сурэт)

Хадэ ипщlэу хэтти лlыжьыр 

Фlанэр lэпыхуащ.

«Сыхьэт мыгъуэм тхьэм ухуишэ»-

Удым лlыр ебгащ

(Ещанэ сурэт)

Мис абдежиым зы уд гуэрыр 

Къыщохутэ занщlэу;

Лlыр фlэлlэнкlэ тешынауэ, 

Псы lурекlэ псынщlэу 

Егъэджакlуэм: Иджы фи тхылъхэр балладэм деж къыщызэlуфхи текстымкlэ дылэжьэнщ, сэ упщlэ фэстынум и жэуапыр тхылъым къыщывгъуэти фыкъеджэ. Сыт хуэдэ теплъэ иlэт удым? Сыт ар зыгъэудыр?

Еджакlуэм: Балладэм икъукlэ нэрылъагъу пщещl удым и сурэтыр мы псалъэхэмкlэ: 

        Цы lуданэ плъыжькlэ и нэр 

        Хуэдэщ къэдыхьам,

        Псалъэу жиlэм гур еlулlэ,

         Ещхьу хуэш хыхьам. 

Мы псалъэхэм къытригъэзэжурэ щэней къехь усакlуэм. Абыкlэ уд бзаджащlэм и теплъэри, и хьэлри гукъинэ тщещl.

Егъэджакlуэм: Лlыжьым къыхуэзар зэрыудыр, абы къыпиубыдынур ауэ и пщlыхь къыхэхуамэ, лlыр псы шынакъым ефэну пlэрэт?

Еджакlуэм: Шэч хэмылъу, лlым къыхуэзар зэрыудыр, абы къыпиубыдынур ищlамэ; псы шынакъыми ефэну къыщlэкlынтэкъым. Апхуэдэу жыдагъаlэ мы псалъэхэм:

                 Ер вы бжьакъуэм къызэрикlыр,

                 Пщlамэ lуэху къэхъунт? 

                 Ер псы фалъэм зэрыхэлъыр

                 Ищlам лlыр ефэнт?

ЕгъэджакIэм:

АтIэ лIыжьымрэ удымрэ зэпэщIэуващ, хэт а тIум нэхъ лъэщу къыщIэкар?

Еджакlуэм:Лlыжьымрэ удымрэ я зэпэщlэувэныгъэм сэ къызолъытэ лlыжьыр текlуауэ. Зы лъэныкъуэкlи, удым текlуамэ, щхьэ дунейм ехыжрэ, псэууэ къэмынэу, удым зыгуэр щхьэ къыщымыщlрэ жысlэри сегупсысащ. Ауэ нэхъ куууэ сыхэплъэжри сэ къызгурыlуащ, лlыжьыр дунейм ехыжами, ар езым фlэфlу къызэрыхихар, и напэр къабзэу, нурыр къыщхьэщихыу, удым хуэмыгъэшынауэ дунейм зэрехыжар. Апхуэдэ лlыгъэ къыпкъуэкlыныр-ар икъукlэ насыпышхуэу къызолъытэ сэ.

Егъэджакlуэм: Хэкlыпlэм пэж дыдэу уегупсысащ, сытlу жыпlэмэ, удым зыгуэр къыщыщlамэ, авторыр гъащlэм и нэжьым текlынут; фlым урителъхьэу ущытыныр зыгуэр  пфlэмыкlуэду зэфlэмыкlын lуэхущ. Тlэкlу гугъу зебгъэхь хуэдэ зыпщlрэ пэжым утеткlэ уи фlыгъуэр багъуэу щытамэ, я напэри къабзэу, я гъащlэри дахэу, я былымри мылъкури яхуэбагъуэу псэуну хуэмейн зыри щыlэнтэкъым. Iуэхум гугъуу хэлъыр-хэдауэ зы къыхэхын хуейщи аращ. Е уи напэр птынщи, тхъэгъуэ бгъуэтынщ, е сыт хуэдэ бэлыхь ухуэмызами напэр пхъумэжынщ.

-Сыт хуэдэ художественнэ lэмалхэр къыщыгъэсэбэпа балладэм? Сыт хуэдэ бзэкlэ тха?

Еджакlуэм: «Цlыху напэ» балладэр зэрытха бзэм  ущытепсэлъыхькlэ, псом япэ гу лъытапхъэщ-ар псалъэ гурыlуэгъуафlэкlэ, псалъэ гунэскlэ зэрытхам. Балладэм псалъэжь куэд къыщыхьащ псалъэм папщlэ: Ер вы бжьакъуэм къызэрикlыр. Адэкlэ дрохьэлlэ къытегъэзэжыныгъэм, абыкlэ lуэрыlуатэм пэгъунэгъущ, зэгъэпщэныгъэ хъушэу хэтщ, эпитети хыбогъуатэ.

Егъэджакlуэм: «Ер вы бжьакъуэм къызэрикlыр псалъэжьыр дауэ къывгурыlуэрэ»?

Еджакlуэм: Зы мыхьэнэншэми бэлыхь къитэджыкlынкlэ зэрыхэуэнурщ, мы балладэм епхьэлlэмэ, лlым псы шынакъым къыхупэкlуа бэлыхьырщ.

Егъэджакlуэм: Иджыри сыт хуэдэ псалъэжь къыхуэпхь хъуну балладэм? Абыхэм сыт дызыхуагъасэр?

Еджакlуэм:(псалъэжь ящlэхэр жаlэ)

1. Цlыхугъэ зиlэ и хьэ сыкъишх.

2. Уи адэ-анэм яхуэпщl нэмысыр уи бынми къыпхуащlыжынщ.

3. Уи щхьэ хуэпщlыжыр уи нэмысщ.

4. Укlытэр и нэгу щlэлъщ, акъылыр и бзэгу телъщ.

5. Напэм техуэр жьэм жеlэф.

6. Укlытэр щагуэшым дурэшым дэсащ.

7. Псэр ящэри напэр къащэху.

Егъэджакlуэм: Мы урокым куэдрэ къыщыжытlащ «напэ» псалъэр. «Напэ» псалъэм мыхьэнэ сыт хуэдэхэр иlэу фщlэрэ цlыкlухэ?

Еджакlуэм: Псалъэ къэс езым и мыхьэнэ иlэжщ.Бзэр фlыуэ къыбгурыlуэн икlи хуиту абы урипсэлъэфын папщlэ, псалъэм и мыхьэнэр къыбгурыlуэу щытын хуейщ. «Напэ»-псалъэм мыхьэнитl иlэу жыпlэ хъунущ. 

Щапхъэ:1) Напэ дэтыжкъым-тхылъ напэрщ зи гугъу ищlыр.

             2) Напэр псом нэхърэ нэхъ лъапlэщ жыпlэмэ, мыбы къыхэщ напэм зи гугъу ищlыр цlыхум и напэрщ.

Егъэджакlуэм: Напэр ар цlыхум уеплъмэ плъагъу, узыlуплъэ напэракъым. Напэр цlыхум балигъ хъуху хуэм-хуэмурэ къыхохьэ, абы нэхъ лъапlэ щыlэкъым. Нэр напlэм зэрихъумэм хуэдэу, напэри хъумэн хуейщ. Фэри фи напэ фиlэжу, фыкъызыхэкlам фахуэфащэу, цlыху гъэсащ къыфхужаlэу, дунейм куэдрэ тхьэм фытригъэт!

                                  Оценкэхэр гъэувын

Унэ лэжьыгъэ етын: Балладэм эпитету, метафорэу, къытегъэзэжыныгъэу, зэгъэпщэныгъэу фызрихьэлlахэр къыхэтхэкlын.
